
        
            
                
            
        

    
	Хатгин Ц. ДАМДИНСҮРЭН

	 

	ХЭНЗ ХУРГА

	 

	 “ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)”  номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХЭНЗ ХУРГА

	Баян Донойн зарц Бадамын хүү Базар тоглоом байхгүй тул нагац аавын өгсөн хэнз цагаан хургатайгаа хамт гэрийнхээ гадна наадан сууна. 

	Хэнз хурга нь биеэ маажуулах ба идэх юм горьдож, Базарыг үргэлж дагадаг ажээ. Базар гэрт орж эхийнхээ буруу харах хооронд хойд авдрын дээр байсан цагаан өвгөн гэдэг шаазан хүний дүрсийг нуун авч ирээд “Энэ өвгөн аав одоо анд мордохдоо чамайг унаж явах гэнэ” гэж цагаан өвгөнийхөө хүзүүг утсаар оосорлож хэнз хурганы ууцан дээр унуулан бэлхүүсээр нь уяад “арын чоныг авлаг” гэж тавьж, дараа нь “Би шарга морио унаад урд биеийг угтан авлая” гэж аавын хулсан ташуурыг унаж гэрийн өмнө талаар явтал ард нь тар гэх чимээ гарав. 

	“Юу болов?” гээд эргэж үзвэл өнөөх авд мордсон цагаан өвгөн чинь төмөр царил дээр унаж хэдийн хагаран хоёр хэсэг болоод хэвтэнэ. “Ээ хөөрхий өвгөн аав та ингэж зөнөг болсноо мэдэхгүй авд мордох гэж дурладаг чинь юу билээ. Ай хэнз хурга чи үүнийг үзэв үү? Энэ өвгөн аав чинь цолцойсон том гэдэстэй тарган амьтан ямбалан суудаг байсан, харин гэдэс дотор нь юу ч байхгүй хоосон юм. Хоосон гэдэс байжээ. Миний гэдэс бас ийм хоосон хөндий юм биш байгаа” гэж гэдсээ дарлаж үзвэл хонхолзож байна. “Хоосон байхаас зайлахгүй. Энэ өвгөн аавын толгой дотор юу байдаг бол, хагалаад үзье. Энэ том дэнхэр толгой дотроос ус ч гарч болно тос ч гарч болно”. Базар босоод хага цохих юм эрж явтал гэр дотроос Базарын эх Должин гарч ирээд: “Ай Базар цайгаа халуунд нь уу” гэв. Базар хагархай өвгөнөө хормойгоороо бүтээж гэмшсэн бололтой сууж байлаа. Должин Базарын дэргэд ирээд “Пээ чи бурхнаа юунд хагалчхав?” гэж ширүүнээр асуухад Базар: “Би хагалсан бишээ. Харин энэ өвгөн аав чинь хэнз хургыг унаж анд мордоод өөрөө гэдсээ хагалчихсан юм” гэж эхийнхээ өөдөөс тунгалаг хар нүдээ талимаатуулан харахад Должин Базарын толгойг илбэж: “Иш хүү минь аав чинь мэдвэл чамайг зодно доо. Энэ бурхнаа цавуугаар наагаад хойд авдартаа хийчих” гэв. 

	Үдэш болох үед гэрийн хойно морины хөлийн чимээ ба хүний бугшин ханиах сонсогдож. Базарын аав Бадам гэртээ орж ирээд “Ай Должин! Цаана чинь бүр муухай юм болж гүйцэж” гэхэд Должин навтасхийж нөхрийнхөө өмнөөс ширтэн хараад айсан байдалтайгаар асуусан нь: 

	“Юу  болов? Ганц морийг чинь чоно идчихэв үү?” Бадам: “Үгүй үгүй, чи битгий өлзий бусын юм солиор. Хар халзан хонь чинь баруун худагт унаад үхэж. Хамаг сэг сэвс нь худгийн усыг буртаглаад бас хамар амаар нь  цус цувж газар лусыг бузарласан байна” гэв. Бадам Должин хоёр ямар нэг бурхан тэнгэр буюу лус савдгаас айсан байдалтайгаар шивнэн ярилцаж хоолоо идээд унтав. 

	Должингийн санаанд цагаан өвгөнөө эвдсэн ба худагт сэтэртэй хонь минь орж үхлээ. Энэ хоёр яв цав тохиолдсон нь лав нэг учиртай хэрэг боллоо гэж ихээр сэжиглэн айж байсны учраас тэр шөнө цагаан өвгөн гэдэг бурхан нь хүрч ирээд “Миний гэдсийг хэн хагалсан байна? Би түүний гэдсийг хагалж хариугаа авна” гэж ууртайгаар занаж байна гэж зүүдлэв. Маргаашийн өдөр эр эм хоёулаа тун сэжигтэй болж хүү Базарыг: “Чиний гэдэс өвдөж байна уу? Хоржигнож байна уу? Цэндийж байна уу?” гэж дахин дахин асуухад Базарын гэдэс эв эрүүл байсан боловч Базар: “Гэдэс минь заримдаа хор хор гэж байна” гэв. 

	Эр эм хоёулаа Чүлтэм гэлэнд очих хэрэгтэй гэж хэлэлцээд Бадам тэр ламд очиж учир явдлаа айлтгасанд Чүлтэм шоо төлгөндөө үзээд: “Бурхны хөргийг эвдсэнээр үр хүүхдийн насанд цөв болох, газрын үндэсний усанд улаан цус холилдуулснаар лусын аймаг бузардаж яр боом өвчний шалтгаан болох тул Номон хан ба Богд уул хоёрыг тахих хэрэгтэй” гэж хэдэн зүйлийн гүрэм буулгасанд Бадам мөн Чүлтэмийг гуйж тэр номуудыг уншуулах болов. 

	Гуравдугаар өдөр Чүлтэм гэлэн Бадамын гэрт баруун хойно нь завилан сууж, хойморт нь бурхан тахилыг бэлтгээд хонх дамрыг барьж төвд хэлний номыг уншиж эхлэв. Бадам, Чүлтэмийн заавраар бурхан тэнгэрт хэрэглэх шүүс бэлтгэх болж эхнэртээ хэлсэн нь: “Одоо бурхан тахихад нэг хонь хэрэгтэй боллоо. Энэ халуун намрын цагт бүдүүн хонио алалтай биш. Ганц хэнз хургаа төхөөрөхөөс биш аргагүй болов. Бас энэ ламын барьцад нэг хонио баривал ямар?” Должин “Хэнз хурганы эх нь майлаад сэтгэл зовоох болов уу? Хурганы хамт ердөө дөрвөн хонь байсан, үүнээс нэг нь худагт унаж үхээд, нөгөө хоёр нь бурхны шүүс ба ламын барьц болоод, ганцхан хоньтой үлдэх хэрэг үү? Хэнз хурга минь сайн мариалсан юм” гэж байлаа. 

	Бадамын хүү Базар гадна хургатайгаа наадан суутал Бадам гялбагар цагаан төмөртэй урт хутгаа бариад гарч ирэв. Бадам хэнз хургыг барьж аваад алахыг завдтал Базар орилон бархиран хургаа тэврээд хормойноос барьж: “Миний хургыг битгий ал” гэж гуйхад Бадам Базарын цохыг үнсэн таалж: “Хүү чи битгий зов. Энэ хурга чинь бурхны зоог болж хожим нь жаргалтай явна” гэхэд Базар “Аав аа! Манай бурхны гэдэс хагарсан тул тэр одоо хоол идэж чадахгүй болсон биш үү” гэв. Бадам хүүгийнхээ үгийг сонсоод томоогүй жаалыг хайрлан санаж байтал Должин гарч ирээд “Хэнз хургаа битгий ал аа! Хэрэв хонь алах болбол бүдүүн хониноосоо алъя” гэв. Бадам гайхаж хургаа тавиад ламын өмнө очиж “Одоо намрын цагт тараг цагаа элбэг тул бурхан ба уулаа махгүйгээр тахиж болох уу?” гэж асуухад: “Уул овооны эзэн бурхан тэнгэрийг урьж залж ирэхэд өргөл тахил хэрэгтэй л байх, за, гэсэн ч өөрөө л мэд” гэж ууртайхан хариулахад Базар хатавчинд зогсож лам Чүлтэмийг амандаа хараагаад уухилж байна. Лам багш минь шүүс бэлтгэ гэх, ганц хүү минь битгий бэлтгэ гэх ямар ацтай хэрэг билээ? гэж Бадам гайхаж сууна. 

	Гэнэт гадна морин туурай сонстож нэг хүн ирэв. Хэн билээ гэсэнд хоёр жилийн урьд цэрэгт мордсон Бадамын дүү Ханд цэргийн албаны хугацаагаа дуусгаад буцаж ирэв ажээ. Бүгдээр баярлалдан золголдож сонин сайхан үгээ ярилцсаны эцэст хургыг алах эсэх тухай одоогийн болж байгаа ацтай хэргээ Хандад хэлсэнд тэр зөөлнөөр хэлсэн нь: “Биднээс хэн мах идэх гэж шаардаж байгааг олъё. Бурхан уу, эсвэл хүн үү?” гэхэд Чүлтэм гэлэн их уурлаж “Би дуртайдаа танайд ирсэн биш. Тахилын идээ харамласан та нар сайн болохыг би үзье” гэж занаж мордоод явчхав. Цэрэгт яваад ирсэн Хандын ачаар халзан хурга алагдсангүй тул Базар хүү хургаа нэгэн удаа тэвэрч хайрлаад тавив. Үүнээс хойш хүү Базар лам Чүлтэмийг хурга алах гэдэг лам гэж нэрлэдэг болов. Бадам Должин хоёр цөв тохиолдож болно гэж сэтгэл зовсонд Ханд хэлэв. “Тэр цагаан өвгөн нь хятад газар маш нарийн шавраар бүтээн үйлдсэн хүний дүрс тул энэ бол амьтан биш, шавар мөн. Уурлах гэж байхгүй. Үнэндээ бурхан гэж байхгүй тул бурхан хоол иддэггүй, харин бурхны нэрийг бариад лам нар бид нарыг мөлжиж амьдардаг юм. Ус цус хоёр холилдоход ямар ч гэм байхгүй. Ер уг бодисын улирал болно. Гадаад далайд байгаа загас тэргүүтэй тоо томшгүй амьтан мөн далайн дотроо үхдэг төрдөг бөгөөд түүний цус усандаа уусахаас биш яах билээ. Ус ба шороо хий гурав бол амьгүй бодис тул түүнд ямар ч лус гэх мэтийн эзэн байхгүй. Харин энэ нь бүхий амьд бодисын тэжээл болно. Уул ба уснаас айх явдал бол бид хувцас хоол хоёроос айсантай үлгэр нь адил юм. Зүүд гэгч бол хүний санаанд байгаа зүйл нь унтаж байгаа цагт үнэхээр болж байгаа мэт үзэгдэхийн нэр бөгөөд түүнд ямар ч сэжиглэх зүйл байхгүй. Хүн үзсэн бодсон мэдсэн юмаа зүүдэлдгээс биш, сэтгэлд ороогүй мэдээгүй юмаа зүүдлэх гэж огт байдаггүй. Жишээлбэл нисдэг онгоцыг огт сонсоогүй хүн бол агаараар нисэх онгоц нисэж байна гэж огт зүүдлэхгүй. Харин ноднин жил манай үүгээр нисэх онгоц ниссэнээс хойш түүнийг зүүдэлсэн хүн байж болох биз” гэв. 

	Түүнээс хойш тэр нэгэн өрхөөр бурхан тэнгэр ба уул ус гэдгийг тахихаа зогссон боловч гэр хотлоороо амар жамар аятай сайхнаар амьдарцгаасаар байна. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн 

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс 

